
Bæjarráð - 2505. fundur bæjarráðs 
haldinn  á bæjarskrifstofu, þriðjudaginn 22. september 2026 

og hófst hann kl. 16:15

Fundinn sátu:
Kristján Jón Guðmundsson, Þorbergur Haraldsson, Guðfinnur Ragnar 
Jóhannsson og Kristinn Gauti Einarsson. 

Fundargerð ritaði:  Kristinn Gauti EInarsson, Fjármála- og skrifstofustjóri

Dagskrá:

1.  Tímalína Bæjarráðs 2026 - 2606050
Lagt fram uppfært yfirlit yfir helstu mál og verkefni sveitarfélagsins. Tímalinan er innra 
vinnuskjal sem ætlað er að styðja við áætlanagerð, forgangsröðun verkefna og yfirsýn 
bæjarráðs yfir stöðu mála hverju sinni.
Tímalína kynnt.

 
2.  Framkvæmdir 2026 - 2606040

Lagt verður fram yfirlit yfir stöðu framkvæmda og fjárfestinga árið 2026, ásamt mati á 
framvindu verkefna og fjárhagslegri stöðu þeirra. Bæjarráð ræðir stöðu verkefna og 
næstu skref eftir því sem við á.
Farið var yfir stöðu framkvæmda ársins 2026 og er framvinda þeirra að mestu leyti í 
samræmi við áætlun. Malbikað var fyrir 90.573.700 kr. Enn eru verkefni í gangi og 
verða lokasamantektir um framkvæmdirnar birtar þegar þeim er lokið.

 
3.  Fjárhagsáætlun Bolungarvíkurkaupstaðar 2027 - 2608013

Við undirbúning fjárhagsáætlunar 2027 er lagt til að ákveðinn verði viðmiðunarfjöldi 
funda fyrir bæjarstjórn, bæjarráð, ráð og nefndir sveitarfélagsins.
Bæjarráð samþykkir að við gerð fjárhagsáætlunar fyrir árið 2027 verði miðað við 
fyrirliggjandi tillögu að fundafjölda, þannig að í nefndum á vegum bæjarins verði 
fundað að jafnaði einu sinni í mánuði. Þó verði gert ráð fyrir að menningar- og 
ferðamálaráð fundi á tveggja mánaða fresti. 

Fundadagatal ársins 2027 verði sent öllum ráðum og nefndum sveitarfélagsins til 
umfjöllunar.

 
4.  Persónuverndarfulltrúi - þjónusta - 2609038

Samkvæmt lögum um persónuvernd og vinnslu persónuupplýsinga nr. 90/2018 ber 
öllum opinberum aðilum, þar á meðal sveitarfélögum, að tilnefna 

persónuverndarfulltrúa. Persónuverndarfulltrúi hefur það hlutverk að veita ráðgjöf, hafa 
eftirlit með fylgni við persónuverndarlöggjöf og vera tengiliður við Persónuvernd og 
einstaklinga vegna vinnslu persónuupplýsinga. Bolungarvíkurkaupstaður hefur óskað 
eftir tilboðum í slíka þjónustu og hafa nú borist tilboð frá þremur aðilum. Málið er lagt 
fyrir bæjarráð til umræðu og ákvörðunar um næstu skref.
Bæjarráð samþykkir að gengið verði til þjónustusamnings um persónuverndarráðgjöf og 
felur fjármálastjóra að meta kostnað vegna samningsins og leggja fram tillögu að 
viðauka við fjárhagsáætlun.

 
5.  Erindi til bæjarstjórnar. - 2609023

Í erindinu er vísað til yfirlýsingar ríkisins og sveitarfélaga sem fylgdi kjarasamningum 
árið 2024, þar sem sveitarfélög skuldbundu sig meðal annars til að stilla 
gjaldskrárhækkunum í hóf, styðja við húsnæðisuppbyggingu og vinna að því að brúa 
bilið milli fæðingarorlofs og leikskóla. Bréfritarar telja að framkvæmd þessara fyrirheita 
hafi ekki verið nægilega sýnileg og óska eftir upplýsingum um hvernig 
Bolungarvíkurkaupstaður hyggst leggja sitt af mörkum til að draga úr verðbólguþrýstingi 
og styðja við heimilin. Sérstaklega er óskað eftir afstöðu sveitarfélagsins til gjaldskráa, 
húsnæðisuppbyggingar, leikskólamála og annarra mögulegra aðgerða til stuðnings 
verðstöðugleika.
Bæjarráð leggur áherslu á að halda gjöldum á íbúa í hófi og samþykkir að við gerð 
fjárhagsáætlunar fyrir árið 2027 verði miðað við að almenn gjaldskrá fyrir íbúa verði 
óbreytt. Bæjarstjóra er falið að svara erindinu með vísan til þessarar ákvörðunar og 
gera grein fyrir aðgerðum sveitarfélagsins í öðrum þeim málum sem erindið tekur til.

 
6.  Boðun á 71. Fjórðungsþing Vestfirðinga að hausti. - 2609014

Lagt fram erindi frá Fjórðungssambandi Vestfirðinga um boðun á 71. Fjórðungsþingi 
Vestfirðinga sem haldið verður á Patreksfirði dagana 27.-28. október 2026. Jafnframt 
fylgja upplýsingar um skráningu, dagskrá og umfjöllunarefni þingsins.
Lagt fram fundarboð á 71. Fjórðungsþing Vestfirðinga að hausti, sem haldið verður á 
Patreksfirði dagana 27.-28. október 2026. Bæjarstjóra er falið að koma upplýsingum á 
framfæri við þingfulltrúa sveitarfélagsins og annast skráningu þeirra í samráði við þá.

 
7.  Lagabreytingar vegna niðurfellingar Heilbrigðiseftirlits. - 2609013

Lagt fram erindi frá Heilbrigðiseftirliti Vestfjarða vegna fyrirhugaðrar niðurfellingar 
heilbrigðiseftirlita um áramótin 2026-2027. Í erindinu er vakin athygli á fjárhagslegum 
og rekstrarlegum skuldbindingum sem kunna að falla á sveitarfélög í tengslum við 
breytingarnar og óskað eftir afstöðu sveitarfélaganna og samtali um næstu skref.
Lagt fram erindi Heilbrigðiseftirlits Vestfjarða vegna fyrirhugaðra breytinga á 
heilbrigðiseftirliti. Bæjarráð leggur áherslu á að skýrt verði hvaða verkefni og 
fjárhagslegar skuldbindingar falli á sveitarfélagið vegna breytinganna og að samfella í 
þjónustu verði tryggð. 

Bæjarstjóra er falið að afla nánari upplýsinga um áhrif breytinganna á 
Bolungarvíkurkaupstað. Mati á fjárhagslegum áhrifum verði vísað til vinnu við 
fjárhagsáætlun ársins 2027.

8.  Notendaráð sveitarfélaga. - 2609019

Samband íslenskra sveitarfélaga hefur sent sveitarfélögum áréttingu um mikilvægi þess 
að skipa í lögbundin notendaráð í upphafi nýs kjörtímabils. Um er að ræða öldungaráð, 
notendaráð í málefnum fatlaðs fólks og ungmennaráð, sem gegna mikilvægu hlutverki 
við að tryggja samráð við íbúa og aðkomu þeirra að stefnumótun og þróun þjónustu 
sveitarfélaga. 
Bolungarvíkurkaupstaður hefur þegar skipað í ofangreindar nefndir og erindið er því lagt 
fram til kynningar
Erindi Sambands íslenskra sveitarfélaga um notendaráð sveitarfélaga lagt fram til 
kynningar. Skipun í ráðin er lokið að undanskildu ungmennaráði, sem verður skipað á 
næsta fundi fræðslu- og æskulýðsmálaráðs.

 
9.  Þjóðarsátt um verðstöðugleika. - 2609030

Starfsgreinasamband Íslands (SGS) hvetur sveitarfélög til að taka þátt í þjóðarsátt um 
verðstöðugleika þar sem allir lykilaðilar samfélagsins leggi sitt af mörkum til að draga úr 
verðbólgu og vöxtum. Í erindinu er lagt til að gjaldskrár sveitarfélaga og fyrirtækja í 
þeirra eigu hækki ekki um meira en 2,5% á meðan gildandi kjarasamningar eru í gildi. 
Jafnframt er bent á að lægri verðbólga geti skilað verulegum fjárhagslegum ávinningi 
fyrir heimili, fyrirtæki, ríki og sveitarfélög vegna lægri verðbóta og vaxtakostnaðar. SGS 
óskar eftir afstöðu Bolungarvíkurkaupstaðar til þess hvort sveitarfélagið sé tilbúið að 
taka þátt í slíku sameiginlegu átaki.
Bæjarráð tekur undir mikilvægi sameiginlegs átaks um verðstöðugleika og samþykkir að 
við gerð fjárhagsáætlunar fyrir árið 2027 verði almennt ekki miðað við meiri 
gjaldskrárhækkanir en 2,5%. Jafnframt er vísað til ákvörðunar bæjarráðs undir lið 5 um 
að almenn gjaldskrá fyrir íbúa verði óbreytt. Bæjarstjóra er falið að kynna 
Starfsgreinasambandi Íslands þessa afstöðu.

 

10.  Til umsagnar 4. mál. Frumvarp til laga um varnir gegn snjóflóðum og skriðuföllum 
o.fl. - 2609039
Lagt fram erindi frá umhverfis- og samgöngunefnd Alþingis þar sem óskað er umsagnar 
um frumvarp til laga um breytingu á lögum um varnir gegn snjóflóðum og skriðuföllum 
og lögum um Vegagerðina. Frumvarpið felur m.a. í sér breytingar á framkvæmd 
ofanflóðavarna, nýtingu eigna á hættusvæðum og kostnaðarþátttöku vegna varnarvirkja. 
Málið er lagt fram til umsagnar.
Bæjarráð vísar erindi til umhverfismálaráðs. 

 
11.  Til umsagnar 5. mál - breytingar á sveitarstjórnarlögum. - 2609032

Lagt fram erindi frá umhverfis- og samgöngunefnd Alþingis þar sem óskað er umsagnar 
um 5. mál á löggjafarþingi 2026-2027, breytingar á sveitarstjórnarlögum. Málið lagt 
fram til umsagnar.
Lagt fram erindi umhverfis- og samgöngunefndar Alþingis þar sem óskað er umsagnar 
um 5. mál, frumvarp til sveitarstjórnarlaga. Bæjarráð felur bæjarstjóra að vinna drög 
að umsögn og leggja fyrir næsta fund bæjarráðs.

Fleira ekki gert. Fundi slitið kl. 18:57


